
Әр елдің, әр өңірдің тарихы болатынын біз білеміз, сол сияқты бұл тарих арнайы бір дерек 

көзінен алынатын айғақ екенінде білеміз. Ал ол айғақ әртүрлі дерек көзі болуы мүмкін, солардың 

ішінде мен архив құжаттарына тоқталғым келіп отыр. Кез–келген дерек көзі тарихи маңыздылығына 

байланысты құжаттамалық рәсімнен өтеді тіпті ол ауызша дерек болсын, жазбаша немесе заттай 

дерек көзі болсын ол құжаттық сипатта жазылып шығарылады. Әрине бұл құжаттардың сақтау орны 

ретінде архивке жөнелтіледі. Сондықтан әр өлкенің тарихы сақталған тарихи қоймасы ол – архив 

болса, ондағы алтын қазына ол тарихи құнды деректі құжаттар екені сөзсіз. 

Халық пен ел тарихындағы құнды жазба деректерді жинастырып сақтау ісіне әуелгі 

замандардан бері мемлекеттік деңгейде мән беріліп келеді. Қазір де архивтерде мәңгілікке 

сақталатын тарихи деректер – мемлекеттің ішкі-сыртқы жағдайы, саяси-идеологиялық қатынастары 

туралы құжаттар ұлттық байлықтың бір бөлігі ретінде қорғалады. Ақтөбе облысының мемлекеттік 

архивтері де ел тарихының елеулі кезеңдеріне, тарих пен мәдениеттің деректі ескерткіштеріне, 

белгілі тұлғалардың өмірі мен қызметіне қатысты жәдігерлерді жинақтап отыр. Еліміздің егемендігін 

алып, өткенімізді бағалап, бүгінімізді саралап, келешекке ой тастайтын тарихи деректердің қазынасы 

болып табылатын облыстағы архив қызметінің ғасырға жуық тарихы бар. 

1869 жылы Ақтөбе әскери бекінісі ретінде Орынбор губерниясына қарасты Торғай облысы 

аумағында ірге тасы қаланды. 1891 жылы 25 наурызда уезд дәрежесін алды (Абенов, 2020: 38). Бірақ, 

өңірде архив мекемесі болған жоқ. Соған байланысты барлық дерлік құжаттар мен дерек көздері 

кәсіпкерлер мен шіркеу қорларында сақталды. Кейбір өңірге қатысы бар архив құжаттары Ақтөбе 

өлкесінің Орынбор губерниясына қарасты болғандықтан Орынбор губерниясына  жөнелтіліп 

отырылды. 

Ақтөбе уездінде архив ісі Қазан төңкерісінен кейін В.И. Лениннің 1918 жылғы 1 маусымдағы 

«Архив ісін қайта ұйымдастыру және орталықтандыру туралы» декретінен кейін қолға алына 

бастады. Бірақ, Ақ гвардияшылар мен Қызыл армия арасындағы азамат соғысының басталуы Ақтөбе 

өңіріндегі архив ісінен басқа қоғамдық дамуға қатысы бар мәдениет салаларының дағдарысқа 

ұшырауына әкелді. Тек 1919 жылы 2 қыркүйекте Ақтөбе уездін Қызыл армия атаман Дутов әскерінен 

азат еткеннен кейін ғана өңірдің кейбір мәселелері қайта көтеріле бастайды (Туремуратова, 2013: 3).  

1921 жылы Ақтөбе губерниясы болып құрылады. Сол жылдың 1 шілдесінде өткен  І 

губерниялық кеңестер съездінде Ақтөбе губерниясының аумағында мемлекеттік биліктің атқарушы 

комитетін және әкімшілік органын құру туралы шешім қабылданды (Государственный архив 

Актюбинской области и его филиалы. Путеводитель, 1991: 7). Губерниялық атқару комитетінің 

алдына қойған бірінші мақсаты  өлкедегі мекемелер мен ұйымдардың архивтік құжаттарының 

жағдайы мен қол жетімділігін тексеру жұмыстары болды. Бұл іс 1921 жылы шілде айында Қырғыз 

(қазақ) АКСР орталық атқару комитетінің ғылыми хатшысының өлкеде губерниялық архив қорын 

құру туралы мәселесін көтеруіне түрткі болды (Ақтөбе облыстық мемлекеттік архиві (АОМА). 

Қор.219, т.1, іс.2.10; п.17). Өкінішке орай, 1869 жылы Ақтөбе бекінісі ірге тасы қаланғаннан бергі 

жинақталған, сақталуы тейісті болған кейбір тарихи құжаттар азамат соғысы қарсаңында жойылған 

және қаланы көшіру кезінде жоғалған немесе Ақ гвардияшылар қаланы тастап қашқан кезде арбаға 

салып өзімен бірге алып кеткен, кейіннен деректі құжаттарды іздестіру барысында аз бөлігі табылды. 

Бұндай жағдай тек ақтөбеде ғана емес Ақ гвардияшылар қарамағында болған бінеше қалада орын 

алған. Осы сәтте ойымызға мындай сұрақ келеді. «Ақ гвардияшылар неліктен бұл құжаттарды жойды 

немесе өздерімен бірге неге алып қашты ?» - деген сұрақ ойымызды мазалайды. Әрине бұл сұрақтың 

жауабын ешкім нақты бере алмайды. Бір білетініміз Ақ гвардияшылар үшін бұл өте құнды құжаттар 

болғаны, қызыл армия әскері қолына түспеу қажетті болғаны. Әрине бізге өкініштісі сол жоғалған 

құжаттарда біздің еліміздің тарихына тікелей қатысты болуы және сол кезең тарихының негізгі дерек 

көздері мен құнды құжаттардың тарихи сахнадан жоғалуы болып тұр. 1922 жылы 24 сәуірде Ақтөбе 

губерниясының халыққа білім беру бөлімінің Қырғыз (қазақ) республикасының бас архив ісі 

басқармасына берген № 2922 хаттамасында Ақтөбе өлкесінде тамыз айында архив құжаттары 

сақталуы туралы мекемелер мен ұйымдарда жүргізілген 168 парақ сауалнаманың 118 хабарлауынша, 

ешқандай архивтік құжаттар сақталмаған, барлық дерлік құжаттар револююция, азамат соғысы 

кездерінде жойылған (АОМА.Қор.219, т.1, іс.2.10; п.14). Көптеген мекемелер мен ұйымдар 

құжаттарды жинау ісін 1921 жылдан яғни өлкеде губерниялық атқарушы комитет құрылғаннан 

бастады. Сол себеп  бұл кезең құжаттары өте аз сақталған. 

Өлкеде орталық архив ашу жөніндегі атқарушы комитеттің алғашқы қадамдары жасалғанымен, 

бұл істің ізі салынып, жөн-жотасы қалыптаспағандықтан бірден жолға қойылуылуы қиынға соққаны, 

арнаулы үйлердің жоқтығы әрі білікті мамандардың жоқтығы, әрі ел арасында архивтік әртүрлі 

жазбаларды жинастыру дағдысының болмауы – бәрі де тұсау болғаны түсінікті (Байжанов,1988:27). 

Осы себепті губерниялық архив қорын құру бұрынғыша ұйымдастырылмады. Ақтөбеде архив 

бюросын құру ісі 1918 жылы басталып 1923 жылы аяқталды, осылайша архив бюросын құру бес 

жылға созылды (АОМА. Қор.219, т.1, іс.2.10; п.14). 

1921 жылдың күзінде Орталык өлкелік архив негізі қаланады, бұл архив басқармасының 

ерекшелігі  губерниялық архивтерді құрды және архив туралы ережелерді бекітті.  Орталык  өлкелік  

архив меңгерушісі  А.Л. Мелков 1923 жылы шілде айында іс сапармен Актөбе  губерниясының 

аумағындағы архивтік құжаттарды тексеріп, қортындысы бойынша Актөбе  архив бюросын  құру 

жұмыстары колға алынды (РФ Орынбор облыстық мемлекеттік архиві (ООМА). Қор.1, т.1, 

іс.447.п.4).  

1923 жылы 15 қыркүйекте Ақтөбе облыстық мемлекеттік архиві өз жұмысын бастады және 

Ақтөбе губерниялық архив бюросы деп аталды (АОМА. Қор.3, т.1, іс.3.). 

Алғашында Ақтөбе губерниялық архив бюросы болып аталған Ақтөбе облысының мемлекеттік 

архиві 1923 жылы 15 қыркүйекте құрылды. Архив бюросының 93 текше метр ғимаратында  алғашқы 

қор ретінде  губерниялық-кеңестік халық шаруашылығының, Ақтөбе уездік атқару комитетінің  

құжаттары сақталды. Құжаттардың барлығы  еңбек етіп жатқан  мекемелерден, әскери бөлімдер мен 

партия ұйымдарынан  қабылданды. Сол кезеңнің жағдайына қарай қабылданған құжаттардың тізімін 

жүргізуге, әрі қарай жетілдіруге ғимараттың  тарлығы  мүмкіндік бермеді. Архив ісін алғашқы 

жүргізушілердің бірі П.К.Кузнецов құжаттарды тізіммен қабылдауды енгізді. Ол губерниялық 

архивке 1923 жылдың  желтоқсанынан 1924 жылдың  желтоқсанына дейін меңгеруші болды. 

Мекеменің  штаты 1923 жылы  меңгеруші мен  мұрағат ісін  жүргізушіден, 1926 жылы  меңгеруші 

мен екі  іс  жүргізушіден құрылды. Құжаттар қоры -83 қор, 7000 істі құрады.  

Ақтөбе губерниялық архив бюросының алғашқы ғимараты ретінде 93 шаршы метрлік 3 бөлмелі 

бұрынғы сауда дүкенінің ғимараты берілді. Ал архив қоймасында  ұзындығы 196 метрлік қаз – қатар 

қойылған стеллаждармен жабдықталды (Төремұратова, 2006:87). 

1923 жылы 31 тамызда Сешеиов  Иван Зибарович Ақтөбе губерниялық атқарушы комитетіне 

өтініш жазып, өзін губерниялық архив бюросының меңгерушісі етуді сұрайды. С. И. Зибарович 20 

жыл еңбек кеңсесінде жұмыс істеген. 1923 жылы 13 қыркүйекте өтініш қаралып № 77 хаттама 

негізінде Ақтөбе губерниялық архив бюросының алғашқы меңгерушісі қызметіне С.И.Зибарович 

тағайындалды. 

Құжаттарды қабылдау ісі ретсіз жүріп, архив қорлары бос тұрды. Бұған себеп – сол кездегі 

архив ісін білетін қызметкерлердің болмауы және архив мекемесінде жұмыс жасайтын жалғыз 

қызметкер – архив меңгңгерушісі ғана болғаны. Архив меңгерушісінің айлығы 263 рубль 50 тиын. 

Архив саласына бөлінетін қаржының аздығына және архив саласының мамандарының болмауына 

байланысты алғашқы айларда архив ісі дамуы тежелді. Құжаттар ретсіз, баяу жинала бастады. Тек 

1923 жылдың желтоқсан айында архив ісін жүргізуші болып П.К.Кузнецов тағайындалуымен архив 

ісі сәл  өрбіді. Ол архивке құжаттарды қажетті тізіммен қабылдауды енгізіп, қажетті қорлар ашты. 

Сол кездегі алғашқы қорларға жинақталған құжаттар қатарына Ақтөбе уезддік атқару комитеті, 

губерниялық – кеңестік халық шаруашылығының және қызыл армия депутаттарының деректі 

құжаттары қабылданды. Содан кейін өлкедегі барлық мекемелердің, соның ішінде партия ұйымы мен 

әскери бөлімдердің құжаттары қабылдана бастады. П.К.Кузнецов 1923 жылы желтоқсан – 1924 жылы 

желтоқсан айы аралығында архив ісін жүргізуші  қызметінде жұмыс жасады.  

Алғашқы жылдары губерниялық архивте құжаттарға сұраныстар мен өтініштер аз мөлшерде 

түсіп, анықтамалық мақсатта ғана пайдаланылды. Жылына архив мекемесіне 60-тан астам 

сұраныстар мен өтініштер қабылданылып, оларды орындап отырды. 

1924 жылы губерниялық архив бюросының штат құрамы 3 адам болып бекітілді, бірақ 

губерниялық атқару комитетінің қаржы бөлімі архив бюросына қаржы бөлмеді. Сол себепті 1924 

жылы 1 желтоқсанда губерниялық архив жабылып, оның штат құрамындағы қызметкерлер жұмыстан 

босатылды (АОМА: Қор 3, т. 1. 3 іс, п.15-16).  

1925 жылдың 1 шілдесінде губерниялық атқару комитеті губерниялық архив меңгерушісі 

С.И.Зибарович кейіннен оның қызмет орнына А.С.Феодоров тағайындады (АОМА: Қор 3, т. 1. 3 іс, 

п.17). 

1926 жылдың 15 қаңтарда Ақтөбе губерниялық архив бюросының жаңа меңгерушісі қызметіне 

36 жасар Никонор Афанасьевич Пергудов тағайындалды. Ол бұл қызметке дейін губерниялық 

атқарушы комитетінің басшылық бөлімінде жұмыс істеді. Архив мекемесіне 98,72 шаршы метрді 

(267,76 куб метр) құрайтын Татарка өңірінен жаңа ғимаратты Комхоз берді. Ғимараттың құжаттарды 

сақтауған жарамды бөлігі 50%  құрайды. 1926 жылы 9 қарашада губерниялық атқарушы комитетіне 

№ 40 хаттама бойынша алғашқы архив бюросының есеп беруі болды. Н.А.Пергудов есеп беру 1925 

жылы 1 қазан – 1926 жылы 1 қазан аралығындағы кезеңдегі архив қызметі туралы болды. 

губернияның атқарушы комитетімен бірлесе отырып Ақтөбе губерниялық архив бюросының жұмыс 

жоспарларын бекітіп, болашақта губерния уезддерінде  уезддік архив құру туралы бастамасын 

тұңғыш көтерген тұлға болды. Сол жылы архив штат құрамындағы қызметкерлер саны қайтадан үш 

қызметкер болды. Олар меңгеруші және 2 архив ісін жүргізуші (архивист). 1925 жылы 24 маусымда   

архив ісін жүргізуші қызметіне адам алуға рұқсат беріліп, бос орынға М. Д. Терехов және Л. А. 

Бовина жұмысқа алынды. Кейін 1926 жылы 1 қазандағы № 849 қаулы бойынша қайта архив 

бюросында 1 архив ісін жүргізуші болуы туралы қаулы шықты. Губерниялық атқарушы комитетінің 

қаржы бөлімінен архивке бөлінген қаржы көлемі 1925 -1926 жылға - 1,148 рубл, 1926 -1927 жылға – 

4,016 руб. Архив меңгерушісі айлығы – 130 рубл, архив ісін жүргізуші – 60 рубл алды. Осы уақыттан 

бастап архив ісі дамып,  жылдан – жылға архив саласына қаржы көлемі ұлғайды. 1926 жылғы есеп 

бойынша 1923 жылдан бергі губерниялық архивке 90 қор, 10566 іс қағаздары және кітаптар 

жинақталған, салмағы 540 килограмды құрайды. 

1926  жылы губерниялық архивтің қызметі нақтыланды. Олар: 

1. Құжаттарды есепке алу, тіркеу және сақтау; 

2. Ғылыми – техникалық өңдеуден өткізу, сақтау мерзіміне байланысты сақтау жою 

жұмыстарын жүргізу; 

3. Архив құжаттары бойынша тізбе, жолсерік және анықтамалық құралдар ұйымдастыру; 

4. Ғылыми – зерттеу және арнайы құжаттық жұмыстар жүргізу; 

5. Құжаттарға зерттеу жұмысын жүргізіп ғылыми жинақтар, монографиялар, мақалалар шығару; 

6. Архив құжаттары арқылы жәрдемақы, зейнетақы тағы басқа анықтама түрлерін беру; 

7. Құнды құжаттар арқылы көрме, баяндама, дәріс ұйымдастыру. 

1927 жылдан бастап Ақтөбе облыстық мемлекеттік архивінде ғылыми – анықтамалық кітапхана 

жұмыс істей бастады. Ғылыми – анықтамалық кітапхана құрамына жыл сайын жаңадан шыққан 

басылымдар, саяси – экономикалық кітаптар, газеттер – журналдармен толықтырылып отырылды. 

Кітапхана қорында Торғай облысы құрамында Ақтөбе уезд болып құрылған кезден бастап шыққан 

газеттер сақталған. Олар: «Тургайские обзоры» (1880-1917 ж.ж), «Кедей» (1928 ж), «Степная правда» 

(1921-1923 ж.ж), (1929-1931 ж.ж), «Актюбинская правда», «Путь к коммунизиму». 

1927 жылы 9 ақпан айында кезекті Н. А. Пергудовтың есеп беруі болды. Бұл кезде архив 

бюросына 1918-1921 жылдар аралығын қамтитын мекемелер мен ұйымдардан 3722 іс келуі керек 

болған, бірақ архив құжаттармен толуына және құжаттардың толық өңделмеуіне байланысты мәселе 

туындады.  Нәтижесінде № 46 іс бойынша Н. А. Пергудов өз қызметінен кетіп орнына Артьемев Иван 

меңгеруші болып тағайындалды. 

1923 жылдан басталған архив мекемесін ұйымдастырушылық жұмыстарды жүргізу ісі 1927 

жылы ғана толық аяқталды. Бірақ, одан кейінгі жылдарда өлкедегі архив құрлысының нақты бір 

сарынға түсуіне 1928 – 1935 жылдар аралығындағы өлкедегі әкімшілік – аумақтық бөліністердің 

енгізілуі кедергі жасады. Мысалы: архив атауының бірнеше рет ауысуы, архив құжаттарының 

көршілес басқа аймақ архивтеріне жөнелтілуі, архив қызметінің атқарушы комитет жанындағы 

басқармаларына тәуелділігі, архив мекемелерінің бірнеше рет жабылып, қайта ашылуы секілді тағы 

да басқа кедергілер болды. 

1928 жылы 17 қаңтарда өлкеде әкімшілік – аумақтық бөлініс енгізіліп, Ақтөбе губерниясы өз 

қызметін тоқтатты. 1928 жылдың 13 наурызда Қазақ  Орталық Атқару Комитетінің VІ 

шақырылымының № 34 шешімімен Ақтөбе округі болып құрылды. Осы  әкімшілік–аумақтық 

бөлініске байланысты өңірде губерниялық және уезддік архив бюролары жабылып, орнына штат 

саны мен функцияларын өзгертпестен Ақтөбе округтік архив бюросы болып қайта ашылды.  

1930 жылы 1 қаңтарда архив қорлары мен іс қағаздарын ретке келтіріп, қысқарту негізінде 42 

мың іс қағаздардың 13590 іс қағаздарына  түзетулер енгізіліп, олар 40 қорға бөлініп сақталынды. 

1930 жылы  желтоқсан айында Қазақ Орталық Атқару Комитетінің шешімі бойынша әкімшілік 

– аумақтық бөлінісіне байланысты  Ақтөбе округі өз қызметін тоқтатып және округтік мекемелер мен 

ұйымдар таратылды. Бұл шешім нәтижесінде Ақтөбе округтік архив бюросы таратылды, оның 

негізінде Ақтөбе қалалық архив бюросы болып қайта құрылды (АОМА. Қор 3, 3 іс 9 т, п.39). Ақтөбе 

қалалық архив бюросы құрылуына байланысты архив мекемесіне көлемі жағынан үлкендеу болатын 

Сталин көшесіндегі 31 үй арнайы жаңа ғимарат ретінде пайдалануға берілді. Округтік архив 

бюросында сақталған қала тарихына қатысты негізгі құжаттар мен дерек көздерін Алма – ата 

қаласындағы  Қазақ Автономиялық Кеңестік Социалистік Республикасының орталық архив 

басқармасына берілді. 

1931 жылы қалалық архив аудандық архивке айналды. Себебі, Ақтөбе және Темір аумағы 

Ақкемір ауданына қарасты болды. 

1932 жылы наурыз айында өңірде әкімшілік-аумақтық бөліністің қайта жүргізілуіне 

байланысты Ақтөбе облысы құрылып, Ақтөбе қалалық архив бюросы  Облыстық атқару комитеті 

жанындағы Ақтөбе облыстық мелекеттік архиві болып құрылды.  Бұған дейінгі құрылған 

архивтерден ерекшелігі бұл архив тікелей Облыстық атқару комитетіне бағынып, архивтің 

функциялары мен өкілеттіліктерін өз құзіреттілігіне алды. Ал архивпен байланысты ғылыми – 

әдістемелік қатнастар Қазақ АКСР орталық архив басқармасына қарамағында болды. Ақтөбе 

облыстық архивінің бірінші басшысы болып Г.Г.Брюков тағайындалды (К.У.Мирманова, 

Г.Б.Тулеуов, 2003:122). Кезінде, 1930 жылы округтік архив бюросының Қазақ АКСР орталық архив 

бөліміне жіберілген құжаттары қайтарылды.  

1932 жылы Ақтөбе облысының  құрылуына байланысты облыстық атқару комитеті жанынан 

облыстық архив басқармасы құрылды. Оның алғашқы басшысы Г.Г. Брюков болды. 1935-1938 

жылдар аралығында аудан орталықтарында  аудандық мемлекеттік архивтер құрылды. 1938 жылдың 

қыркүйегінде облыстық архив басқармасы және архив мекемелері  ішкі істер халық комиссариатына 

қарады. Темір, Шалқар, Жұрын, Қобда, Родников, Мәртөк, Ключевой, Степной, Ойыл сияқты аудан 

орталықтарында аудандық мемлекеттік мұрағаттар құрылып, жұмыс жасай бастады. 1960 жылы 

архив органдарын ішкі істер министрлігінен атқару комитетінің қарауына бергеннен кейін еліміздегі 

мемлекеттік архивтердің өзіндік беделі өсіп, өз алдына жұмыс жасауға  мүмкіндік алды. 

Казақ ССР Министрлер Кеңесінің 1963 жылғы 21 мамырындағы қаулысымен барлық аудандық 

архивтер жабылып, тек 1963 жылдың 6 маусымында Байғанин, Шалқар, Ырғыз, Темір, Жұрын 

аудандық архивтерінің базасы ретінде мемлекеттік архивтің Шалқар филиалы ұйымдастырылады. 

Облыстық мемлекеттік мұрағат 1964 жылы жалпы көлемі 545,0 шаршы метрді құрайтын ғимаратты 

(Лачугин көшесі,2), 1991 жылы көлемі 2167,4 шаршы метр ғимаратты (Ағайынды Жұбановтар 

көшесі, 255) иемденеді. 

1966 жылы Ақтөбе облыстық мемлекеттік архиві, Мәртөк, Ойыл, Қобда аудандарын қамтитын 

филиалы Ново-Алексеев архиві ашылды. Осы жылы шаруашылық есеп айырысу тобы ашылып, 

ұйымдардағы мемлекеттік сақтауға берілетін құжаттарды тәртіпке келтіру жұмыстарымен 

айналысты.  

Қазіргі таңда архив ісін дамыту жолында Ақтөбе облысының мәдениет, архивтер және 

құжаттама басқармасына қарасты 1 облыстық мемлекеттік архив, облыстық архивтердің Қобда және 

Шалқар аудандық мемлекеттік филиалдары, 10 аудандық архивтер халыққа мемлекеттік қызмет 

көрсетуде. Ақтөбе облыстық мемлекеттік архивінде сақтауда 1607 қор қағаз негізіндегі 702719 сақтау 

бірлігі бар. Олардың ішінде  жеке тектік -37 қор, 1363 іс, ғылыми-техникалық құжаттамада - 3 қор, 

4888 іс, жеке құрам бойынша - 293 қор, 150392 іс, 180  киноқұжаттары, 8256 фотоқұжаттары, 179 

фоноқұжаттар сақталуда. Ақтөбе облысының мемлекеттік архивтері және оның филиалдары, 

аудандық мемлекеттік архивтердің құжаттық қорын - 3185 қорлар, 1027874 сақтау бірлігі құрайды 

(Төлебай, 2020:147).  

Елбасы Н.Назарбаевтың «Ұлы даланың жеті қыры» мақаласындағы «Архив-2025» жобасы 

елімізде архив қызметінің қарқынды  дамуына, заманауи талаптарға сай жаңа бағыттарда жұмыс 

жүргізілуіне ықпал етті. Ақтөбе облысының мемлекеттік архиві аталған жобалар аясында мазмұнды 

әрі ауқымды іс-шараларды жүзеге асырып келеді. Оны орындау үшін архив саласында облыста 89 

қызметкер бар, оның 46-ы ғылыми қызметкерлер. 

Құжатсыз тарих жоқ, өткенсіз бүгін жоқ, бүгінсіз болашақ жоқ. Архивте сақталған құжаттарды 

көпшілікке таныстыру, көрермен назарына ұсыну мақсатында «Құжаттарды пайдалану және 

жариялау» тобының қызметкерлерінің ұйымдастыруымен тарихи-құжаттық көрмелерді жасақтау 

жолға қойылған.  

Қазіргі таңда Ақтөбе облыстық мемлекеттік архиві Қазақстан Республикасының призеденті 

Н.Ә.Назарбаевтің «Рухани жаңғыру», «Ұлы даланың жеті қыры», «Архив – 2025» мақала  

бағдарламалары арқылы архив дамуына өзекті көңіл бөлініп жатыр. Егеменді Қазақстан жылдарында  

сұраныстардың саны өсуде, жылына екі мыңға жуық архивтен сұраныстар мен анықтамалар беріледі. 

Құжаттарды пайдалану облыстық мемлекеттік архивтің оқу залы арқылы белсенді түрде жүзеге 

асырылады. Сонымен қатар, архивте жылда Қ.Жұбанов атындағы Ақтөбе өңірлік университеті 

студенттері өндірістік іс-тәжірибесінен өтеді.  

